
E ô l'è imponente, ô l'è sublime in veo

O se ô destende e sbatte i äe maestose

Con chêu ardio, sghêuo veloce e sguardo feo

Sorva e montagne, ch’han e çimme ascose

Fra e nûvie e e nebbie e sotto a neive e ô zeo,

O s’ô ferma e so sampe vigorose

Sorva de rocche o in scï ramoîn pendenti

Da-i precipizii o a-e sponde di torrenti.

O se un orso oppù un alce a gran distansa

Vedendo in fondo ä valle o in mezo a un campo,

Che dä sciûmmæa, ch’innonda, e ch’a s’avansa

Grossa e storbia investii no trêuvan scampo,

Sorve ô gonfio cadavere ô se slansa

Co-a prestezza do fulmine e do lampo,

E co-e grinfie e co-ô becco ô ne fa strazio,

E ô göscio avido riondo, e ô bûzzo sazio!



81

Ma quanto ciù de bestie in paragon

E di sciûmmi e di monti sorprendenti

De maveggia ciù degno e d’attenzion

L’ëa ô nûmero infinito de viventi

Dotæ d’intelligenza e de raxon

Distinti in çento razze differenti,

Che l'interno e e rivee d’in çimma in fondo

Popolavan de tûtto ô nêuvo mondo?

Allôa ô l'aveiva lì schieræ davanti

In quelle ampie regioîn fertili e belle

A mioîn e famigge di abitanti,

Nêuvi per lê, comme gh’ëan nêuve quelle,

In tûtto, da per tûtto e tutti quanti

Ne-ô tipo da figûa, ne-ô cô da pelle,

Ne-ô genio, lingua, drîti, ûsi sociali,

Costûmmi, riti, dommi, idee morali.

